
ЖАҢАЛЫҚТАР

Олешкидегі "тыныштық режимі" аяқталды.
Мелания Трамп: 800-ге тарта адам
эвакуацияланды
2 қараша 2026 жыл, 13:11

Украинаның Херсон облысына жататын, 2022 жылдан бері Ресей бақылауында
болған Олешки қаласындағы "тыныштық режимі" аяқталды. Бұл туралы
Украинаның адам құқығы жөніндегі уәкілі Дмитрий Лубинец мәлімдеді.

27 қазан мен 1 қараша аралығында осы қала төңірегінде "тыныштық режимі"
жұмыс істеп, Ресей де, Украина да шабуылдамауға келіскен.

Днепр өзенінің Херсонға қарама-қарсы жағасында орналасқан бұл қала бірнеше
жыл бойы Ресей бақылауында болып, қала тұрғындарына азық-түлік пен ауызсу
тапшылығынан аштыққа ұшырау қаупі төнген.

"Тозақтан құтылдық": эвакуацияланған Олешки тұрғындары

туыстарымен қауышты

Қаладағы қиын жағдай халықаралық деңгейде талқылана бастап, АҚШ-тың

бірінші ханымы Мелания Трамптың мұрындық болуымен Украина мен Ресей
Олешки қаласындағы гуманитарлық операцияға келіскен.

"Тыныштық режимі" аяқталып, эвакуация іске асқан соң, Мелания Трамп мынадай
мәлімдеме жасады:

"Миссия сәтті өтті: аймаққа өмірлік маңызы бар көмек жетті және 800-ге тарта
адам эвакуацияланды. АҚШ атынан Ресей мен Украинаға Олешкидегі бітім
мәселесіндегі әріптестігі үшін алғыс айтамын. Олешки екі ел арасында ұзақ

мерзімді бейбітшілікке бастайды деп үміттенемін".

Лубинец өз мәлімдемесінде екі тарап та "тыныштық режимі" жөніндегі
міндеттемелеріне берік болғанын айтып, Ресейдің адам құқығы жөніндегі уәкілі
Яна Лантратовамен бірге жаңа гуманитарлық бастамаларды қарастырып
жатқанын жеткізді.

Лантратова да осыған ұқсас мәлімдеме жасады.

1/9 Бірнеше жыл Ресей оккупациясында тіршілік етіп, ас-суға және тұрмысқа қажет

өзге де игіліктерге зәру болған украиналықтар 31 қазан күні Чернигов қаласында
туыстарымен қауышып, көз жасына ерік берді.

Соғыстан әбден жапа шеккен Олешки қаласының тұрғындарын эвакуациялауға

АҚШ-тың бірінші ханымы Мелания Трамп мұрындық болды. Оның

бастамасымен Украина мен Ресей сол аумақты атысты тоқтата тұруға келіскен.

30 қазан күні ондаған автобус Олешки тұрғындарын қаладан алып шықты.

Азаматтарға Украина мен Ресейдің бірін таңдау еркіндігі берілді.



 

Азат Еуропа / Азаттық радиосы © 2026, Inc. | Барлық құқықтары қорғалған

https://t.me/lantratovaDOBRO/16129
https://www.azattyq.org/a/ukraine-russia-oleshky-evacuation/33888726.html

